
Uunga siunnersuut: Inatsisartut aalajangiiffigisassaattut siunnersuutigineqarpoq, Naa-

lakkersuisut skatteministerimut nalunaarutigisinnaagaat, Namminersorlutik Oqartussat 

akuersaarmassuk Aningaasanoorutit ilaat pillugit Kalaallit Nunaannut inatsisip 

allanngortinneqarnissaanik siunnersuut manna, inatsisiliornikkut teknikkikkut 

allannguuteqartoqarsinnaavoq 

 

(Aningaasaqarnermut Aatsitassanullu Naalakkersuisoq)  
 

Aningaasaqarnermut Aatsitassanullu Naalakkersuisup qulaani pineqartoq pillugu siunnersuutaa 

matumuuna Inuit Ataqatigiinniit imatut oqaaseqarfigissavarput. 

 

Ukiuni kingullerni aningaasanoorutinit isertittakkagut amerligaluttuinnarsimapput. 

Aningaasanoornermik ingerlatseqatigiiffissuup danske spil-ip 2013 aamma 14-mi 39 mio.kr. 

nunatta karsianut nuussimavaat, 2015 aamma 2016-mi 40 mio.kr.-it, massakkullu 

siunnersuutigineqarpoq 2017-mi 43.250.000kr nunatta karsianut ikineqassasut. 

 

Imaappoq naatsorsuutigineqarsimanngitsunik immikkut ittumik nunatta karsia 4 mio.kr 

missaanik aningaasaateqarnerulissaaq. 

 

Aningaasamiileruttornitta nalaani tusagaq sunaana taama nuannertigisoq. Nunatta karsia 4 

mio.kr.-missaanik amerlanerusunik isertitsisussanngulerpoq. Qujanarujussuaq. 

 

Illuatungaatigut aningaasanoorutit aqqutigalugit nunatta karsiata amerlanerusunik isertitaqar-

nerulernissaa ajunngikkaluaqisoq, taamaattoq isumakulunnartoqartutut Inuit Ataqatigiinniit 

tamanna isigaarput. 

 

Pissutigalugu aningaasanoorajuttuuneq peqqinnartuunngimmat, inuppassuillu inuunerannik 

aseruisinnaasarmat. 

 

Nunatsinni aningaasanoorajunnermik nappaateqalersimasut amerligaluttuinnarput, soorlu 

aamma tamanna isertinneqartarsimasut amerligaluttuinnartut takutissinnaagaat. Tamanna 

inunnut ataasiakkaanut, ilaqutariinnut ataasiakkaanut aammalu inuiaqatigiinnut tamatsinnut 

pitsaasuunngilaq, peqqinnartuunngilarlu. 

 

Nungusarneqartariaqarpoq pinaveersaartinneqartariaqarlunilu. 

 

Taamaattumik Inuit Ataqatigiinniit aningaasat taakku isertitaqaataanerulertussat ilaasa 

aningaasanoorajuttuunerup akiorneqarnissaannut atorneqarnissaat,  ilaasalu pitsaaliuinermut, 

timersornermut eqqumiitsuliornermullu siunertanut atugassatut immikkoortinneqarnissaat 

innersuussutigerusupparput. 

 

Taamatut naatsumik Inuit Ataqatigiinniit oqaaseqarfigalugu suliassaq aningaasaqarnermut 

akileraartarnermulllu ataatsimiisitaliamut ingerlanneqarnissaa inassutigaarput. 

 

 

Qujanaq. 

Peter Olsen 


